
Sarajevo, 28.09.2017. 
PREDMET: 
Upisivanje jedinstvenog matičnog broja u potvrdu o uplati poštanske uputnice, 

Mišljenje, dostavlja se


Agencija za zaštitu ličnih podataka u Bosni i Hercegovini (u daljem tekstu: Agencija)  zaprimila je upit kojim tražite mišljenje da li pošta u potvrdi o uplati poštanske uputnice, odnosno otkupnine pošiljke, te u bilo kojem obliku prijema ili otpreme pošiljke, ima pravo da zahtijeva i upisuje jedinstveni matični broj. Pored toga, interesuje Vas na koji način možete podnijeti prigovor ako smatrate da su Vam prava ugrožena.   

U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11), dajemo sljedeće:
                        M I Š LJ E NJ E
Zakon o zaštiti ličnih podataka (u daljem tekstu: Zakon) je opšti propis koji reguliše obradu i zaštitu ličnih podataka, a primjenjuje se na lične podatke koje obrađuju svi javni organi, fizička i pravna lica, osim ako posebnim zakonom nije propisano drugačije. 
Član 4. Zakona propisuje principe obrade ličnih podataka kojih su dužni da se pridržavaju svi kontrolori u postupku obrade ličnih podataka. Jedan od principa obrade ličnih podataka je princip pravičnosti i zakonitosti propisan u stavu (1) tačka a) navedenog člana Zakona, koji znači obradu ličnih podataka na osnovu i u skladu sa relevantnim zakonskim propisima. 

Shodno principu pravičnosti i zakonitosti za obradu jedinstvenog matičnog broja relevantan pravni propis je Zakon o jedinstvenom matičnom broju („Službeni glasnik BiH” broj: 32/01, 63/08, 103/11 i 87/13), koji u članu 18. stav (1) propisuje da se u ličnu kartu, izvod iz matične knjige rođenih, vjenčanih i umrlih, radnu knjižicu, zdravstvenu legitimaciju, putnu ispravu, vozačku dozvolu, oružni list, evidenciju o državljanstvu, kao i druge evidencije i javne isprave građana, jedinstveni matični broj upisuje samo ukoliko je to zakonom izričito propisano. 

Dakle, svaka obrada jedinstvenog matičnog broja koja nije izričito propisana posebnim zakonom, bila bi protivna odredbama Zakona o jedinstvenom matičnom broju, te bi dovela do povrede principa pravičnosti i zakonitosti iz člana 4. stav (1) tačka a) Zakona.

Prema tome, upisivanje jedinstvenog matičnog broja u potvrdu o uplati poštanske uputnice ili u druge dokumente koji se koriste prilikom prijema i otpreme pošiljke, protivno je principu pravičnosti i zakonitosti iz člana 4. stav (1) tačka a) Zakona, ukoliko takva obrada ličnih podataka nije propisana zakonima koji se primjenjuju u oblasti poštanskog saobraćaja.

Nadalje, odredbama člana 24. Zakona, propisano je da kontrolor podataka obavještava nosioca podataka na njegov zahtjev o toku obrade njegovih podataka koju vrši kontrolor podataka ili obrađivač podataka, o svrsi obrade podataka, zakonskoj osnovi i trajanju obrade, da li su podaci pribavljeni od nosioca podataka ili od treće strane i o pravu na pristup ličnim podacima, kao i o tome ko je primio ili ko će primiti podatke i za koju svrhu.

Shodno navedenim odredbama Zakona, upućujemo Vas da imate pravo da od poštanske službe zahtijevate dostavljanje obavještenja o zakonskom osnovu i svrsi obrade jedinstvenog matičnog broja. 
Pored toga, kao nosilac podataka imate mogućnost da, u skladu sa članom 30. Zakona, podnesete prigovor Agenciji radi zaštite svojih prava, na osnovu kojeg će Agencija pokrenuti postupak i u slučaju povrede prava naložiti mjere u okviru svojih zakonskih nadležnosti.

Prigovor treba da sadrži ime, prezime i adresu podnosioca prigovora, naziv kontrolora ili obrađivača protiv kojeg se podnosi prigovor, kratko obrazloženje prigovora, dokaze i druge relevantne informacije vezane za predmet prigovora, te potpis podnosioca prigovora.

Naglašavamo da Agenciji možete podnijeti prigovor u kome ćete navesti svoje podatke, uz mogućnost da zahtijevate da ostanete anonimni u odnosu na kontrolora protiv koga podnosite prigovor.

S poštovanjem,       
                                                                                                                    D I R E K T O R 










Petar Kovačević

